
GJYKATA E APELIT E KOSOVËS, në kolegjin e përbërë nga gjykatësit: Dr.sc. Rafet Haxhaj, 

kryetar dhe Gani Avdiu e Isa Shala anëtarë, në çështjen kontestimore të paditësit Banka Kreditore e 

Prishtinës, të cilën e përfaqëson R.K. nga Prishtina, kundër të paditurit T.B., pronar i firmës N.T.P 

“T.” Rr. “...., Gjakovë, për kthim të borxhit, duke vendosur sipas ankesës së të paditurit, e paraqitur 

kundër Aktgjykimit të Gjykatës Themelore në Gjakovë C.nr 384/11 të dt. 25.09.2014, në seancën e 

kolegjit të mbajtur më datën 27.12.2016, mori këtë: 

 

 

                  A K T GJ Y K I M  

 

 

 PRANOHET ankesa e të paditurit, PRISHET  aktgjykimi i Gjykatës Themelore në Gjakovë, 

C.nr. 384/2011, i datës 25.09.2014, ndërsa çështja i kthehet të njëjtës gjykatë në rigjykim. 

 

    

                     A  r  s  y  e  t  i  m 

 

 

Me aktgjykimin e atakuar të gjykatës së shkallës së parë, është miratuar kërkesëpadia e 

paditëses Banka Kreditore e Prishtinës, dhe është detyruar i padituri T.B. nga Gjakova që paditëses, 

në emër të borxhit të pakthyer ti paguaj shumën në lartësinë e përgjithshme prej 19.666.82 €, me 

kamatë të cilën e paguajnë bankat në Kosovë për mjetet e afatizuara përtej një viti, pa destinim të 

caktuar, e cila fillon në pagimin definitiv, si dhe shpenzimet procedurale në lartësi prej 100.00 €, e 

krejt këto në afat prej 15 ditësh, nga dita e marrjes së aktgjykimit të atakuar, e nën kërcënim të 

përmbarimit. 

 

Kundër këtij aktgjykimi brenda afatit ligjor ankesë ka  paraqitur i padituri, pa i cekur 

shkaqet, me propozim që Gjykata e Apelit ta anuloj aktgjykimin e atakuar dhe çështja ti kthehet 

gjykatës së shkallës së parë për vendosje të serishme. 

 

 

Gjetjet e Gjykatës së Apelit 

 

  Gjykata e Apelit e Kosovës, i shqyrtoi shkresat e lëndës, aktgjykimin e atakuar, pretendimet 

ankimore dhe pas vlerësimit të tyre në kuptim të nenit 194 të LPK, gjeti se: 

 

 

Ankesa është  e bazuar. 

 

Nga shkresat e lëndës, rezulton se paditësja dhe i padituri kishin lidhur kontratën mbi 

kredinë sipas të cilës, i padituri ka marr shumën prej 10.000,00 €, me kamatë vjetore 14.5%. Afati i 

pagesës së kredisë ka qenë 12 muaj. Paditësi nuk e ka kthyer shumën e marrë si kredi, ka bërë edhe 

tjetërsimin e kolateralit dhe për këtë çështje paditësja kishte ngritur kallzim penal kundër tani të 

paditurit. Gjykata Komunale në Gjakovë me Aktgjykimin P.nr. 236/07, të dt. 14.07.2007, tani të 

paditurin e kishte shpallur fajtor dhe e kishte dënuar me dënim me kushte, për veprën penale të 



mashtrimit. Nga shkresat e lëndës rrjedhë se pala paditëse fillimisht kishte ushtruar padi, ku kishte 

kërkuar që të detyrohet i padituri që paditësit t’ia paguaj shumën prej 9.833,49 €, në emër të 

borxhit kryesor me kamatë prej 13 %, e cila nga data e arritjes së borxhit e deri në datën 

29.09.2011, kishte arritur lartësinë 7.544,19 € si dhe kamatën me vonesë nga dita e arritjes së 

borxhit e deri në momentin e pagesës. Gjykata ka caktuar shqyrtimin gjyqësor në të cilin nuk ka 

marr pjesë i padituri, ndërkaq gjykata ka mbajtur seancën në kuptim të nenit 423.4 të LPK në 

mungesë të palës së paditur. Nga shkresat e lëndës gjithashtu, rrjedhë se në këtë seancë pala 

paditëse ka bërë ndryshimin e padisë, duke kërkuar që borxhi kryesor dhe kamata e rregullt si dhe 

kamata në vonesë përbëjnë shumën prej 19.666,82 € dhe ka kërkuar nga gjykata që ta detyroj të 

paditurin që të përmbush një detyrim të tillë. Gjykata e shkallës së parë në të njëjtën seancë ka 

vazhduar me shqyrtimin gjyqësor, nxjerrjen e provave dhe përfundimin e shqyrtimit.  

 

Vlerësimin juridik të gjykatës së shkallës së parë, kolegji i Gjykatës së Apelit nuk e miraton 

për arsye se gjykata e shkallës së parë gjatë procedurës së zhvilluar dhe nxjerrjen e aktgjykimit ka 

bërë shkelje të dispozitave të procedurës nga neni 182.1 lidhur me nenin 257 dhe 7.3 të LPK. 

Shkeljet nga neni 182.1 lidhur me nenin 257 të LPK konsistojnë në atë se në seancën për shqyrtimin 

gjyqësor të mbajtur me datën 29.05.2014, është bërë ndryshimi i padisë nga ajo që ka qenë e 

parashtruar më parë, pra është bërë zmadhimi i kërkesëpadisë. Gjykata e shkallës së parë, me 

rastin e ndryshimit të padisë nuk i ka dhënë mundësinë palës së paditur që të deklarohet lidhur me 

këtë, dhe me këtë rast gjykata e shkallës së parë ka bërë shkelje edhe të dispozitës të nenit 7.3 të 

LPK, sipas të cilit gjykata nuk mund ta bazoj vendimin e vet me faktet dhe provat lidhur me të cilat 

palëve nuk u është dhënë mundësia që të deklarohen. Kolegji gjenë se në procedurën e zhvilluar 

nuk ka pasur marrje të provës me nxjerrjen e ekspertizës financiare dhe si rezultat i kësaj është 

bërë vërtetimi i gabuar i gjendjes faktike dhe është zbatuar gabimisht edhe e drejta materiale. 

 

Për këto arsye kolegji ka gjetur se duhet miratuar pretendimet ankimore të palës së paditur 

dhe çështja të kthehet në riprocedim në gjykatën e shkallës së parë. Kolegji udhëzon gjykatën e 

shkallës së parë që e njëjta padinë e ndryshuar t’ia dërgoj palës së paditur dhe ti lë kohë të 

arsyeshme që të deklarohet rreth saj. Gjykata e shkallës së parë do të vazhdoj më tutje me caktimin 

e shqyrtimit gjyqësor, nxjerrjen e ekspertizës financiare lidhur me lartësinë e detyrimit të të 

paditurit duke bërë edhe llogaritjen e drejtë të kamatëvonesës, bazuar në dispozitat e nenit 277 të 

LMD. Gjykata e shkallës së parë, do të nxjerr edhe prova tjera relevante dhe pas vërtetimit të plotë 

të gjendjes faktike e me zbatimin e drejtë të të drejtës materiale, gjykata do të marr një vendim të 

drejtë dhe të ligjshëm në këtë çështje kontestimore. 

 

Nga të gjitha arsyet e paraqitura, e në pajtim me dispozitat e nenit 195 par.1 pika c)  të LPK, 

është vendosur si në dispozitivin e këtij aktgjykimi. 

 

 

 GJYKATA E APELIT E KOSOVËS NË PRISHTINË 

Ac.nr.4797/14 me dt.27.12.2016 

 

 

                                                           Kryetari i Kolegjit-Gjykatësi, 

                                                                                                                                              Dr.sc. Rafet Haxhaj 

 

 
 


